Umsögn við tillögu til þingsályktunar um áætlun um vernd og orkunýtingu landsvæða.

Heil og sæl.

Ég, undirrituð, Ásdís Thoroddsen (kt. 260259-5129) hef starfað við leiðsögn fyrir útlendinga frá sumrinu 1994.  Flest árin hefur ég unnið á vegum Ferðaskrifstofu Harðar Erlingssonar í gönguferðum fyrir Þjóðverja, þar sem gist er á hótelum og gistihúsum.  Slíkar ferðir eru í dýrari kantinum.  Þeir sem geta borgað slíkar ferðir er miðaldra fólk og eldra í góðum stöðum.  Það sækist eftir mikilli fræðslu og náttúruupplifun og þó nokkurri hreyfingu.  Það er áhugasamt um sögu og menningu en helst um ósnortna náttúru; fugla- og dýralíf, fiskigegnd, gróðurfar og jarðsögu. Auðnin, víðernið er eftirsóknaverður staður fyrir fólk sem hefur dvalist langdvölum í stórum borgum þar sem ekki sést til sjóndeildarhrings.  Eins falleg og náttúra getur orðið, hönnuð af mönnum, leita þessir ferðalangar hennar ekki hér á landi. Borpallur og hola sem sendir frá sér gufubólstra eru til spillis.  Línumöstrin spilla. Þá hefur enn ekki verið fundin lausn á eitruðum fnyk frá jarðvarmavirkjunum og áhrif hans á grámosann eru kunn.  Slík vitneskja spillir. 

Út frá því bendi ég á að bráðnauðsynlegt er að ekki verði af virkjunum á Hágöngusvæðinu heldur verði það svæði sett í verndarflokk.  Sú framkvæmd með tilheyrandi mannvirkjum og línum myndi setja ljótan svip á miðhálendið. Víðernið, sem er svo mikilvæg okkur í ferðamennskunni myndi spillast. Allra hagkvæmast væri fyrir erlenda ferðaþjónustu að allt miðhálendi Íslands yrði gert að þjóðgarði.  Landsmenn munu þá líka geta notið landsins eftir okkar dag.  Í slíkum þjóðgarðio væri að finna Hrúhálsa og Fremri-Námar.  Reykjabólstrar og mannvirki þar myndu sjást langt inn á hálendi.

Þeistarreykir. Þarna eru fornar minjar frá elstu tímum Íslandsbyggðar, þarna eru jarðhitasvæði sem eru á náttúruminjaskrá, sjaldgæfar jurtir og óðal fálkans. Ekki hrófla við svæðinu meira en orðið er. Færið Þeistarreyki í verndarflokk.

Þjórsá er ein helsta laxveiðiá landsins og teymi ég ferðamenn í flestum ferðum um Suðurlandið að Urriðafossi, og þar höfum við séð bóndann losa laxa úr netum.  Óvíst er um virkni þeirra aðgerða sem grípa á til svo að lax geti gengið upp ef af Urriðafossvirkjun verður, en hún myndi loka af yfir 80% af búsetusvæði laxins.  Dæmi erlendis frá  (fyrirlestur Dr. Margaret J. Filardo um virkjanir á vatnasviði Columbia-árinnar í Bandaríkjunum í Háskólabíói) bendir til að allar varnaraðgerðir muni duga skammt til að vernda lífríki laxins í ánni þegar virkjanir eru reistar. Ef af Urriðafoss-, Hvamms- og Holtavirkjunum verður í Þjórsá, hverfur fallegt land í byggð undir jökulgrá uppistöðulón. Urriðafoss, einn af síðustu fossum árinnar myndi skemmast.  Þess bið ég að ekki verði af þessum virkjunum. 

Ef reisa á jarðvarmavirkjun í Bjarnarflagi er mér efst í huga hvað verði um náttúruperluna Mývatn.  Hvert verður afgangsvatninu beint úr þeirri virkjun?  Hvort því verður í öllum tilvikum pumpað nógu djúpt niður til baka er óvíst, en við höfum dæmi um slík vinnusvik frá Hellisheiði.  Þá mun þetta mengandi vatn, með geislavirkum frumefnum renna í gegnum gljúpt bergi í Mývatn.  Grjótagjá er þegar orðin gruggug.  Við Mývatn búa flestar andategundir á einum stað í heiminum, og er annað stöðuvatnið af tveimur í heiminum þar sem hinn skemmtilegi þörungur kúluskítur finnst. Íslendingar bera ábyrgð á þessu stöðuvatni samkvæmt Ramses-sáttmálanum.

Á Suðurlandi má ekki hrófla við vatnasvæði Hvítár, því hætta er á að Gullfoss bíði skaða af.  Óþarfi er að benda á þá staðreynd að á meðan vatn Gullfoss fellur óheft fram af fossbrúninni, malar það náttúrufyrirbæri gull.  Fyrir utan þá staðreynd að Gullfoss dregur að ferðamenn frá öllum heimshornum vegna ægifegurðar, er hann Íslendingum tákn um náttúruvernd í verki. 
Virkjanir í Skjálfandafljóti ættu að vera færðar úr biðflokk yfir í verndarflokk. Ekki hvað síst vegna Aldeyjarfoss, sem er að mínu mati einn fegursti foss landsins.  Þarna byrjar Sprengisandsleið, fjölfarin af ferðamönnum erlendum sem innlendum á sumrin.   Víðernin og landslagið og fleiri fossar, sagan (einir tveir þingstaðir), fálkinn og snæuglan, þarna á allt að vera með kyrrum kjörum.

Á göngu inn að jökli við Hagavatn bendi ég ferðamönnum á landmótunina sem í gangi er með tilkomu Nýjafoss.  Hætt er við að verði miðlunarlón gert úr vatninu, aukist aðeins sandfokið frá svæðinu, vegna mismunandi vatnsborðs lónsins, samanber reynsluna af nýju lónunum á austur-hálendi.  

Hveravelli ber að færa úr biðflokk yfir í verndarflokk.  Yfirhöfuð má gera þessum stað til góða, því að svo margt fólk fer um hann dag hvern öll sumur.  Hverasvæðið þar er einstakt, hverirnir hafa sinn karakter hver; Öskurhólshver, Meyjarauga, Græni hver, Fagri hver, Bræðrahver og fleiri, og svo hlóðirnar í kringum hverinn þar sem Eyvindur og Halla elduðu matinn sinn.  Sagan um útilegumennina Fjalla-Eyvind og Höllu er tengd staðnum, en sú saga er stendur Íslendingum nærri vegna vögguvísu og leikrits.  

Fyrir utan leiðsögnina starfa ég að kvikmyndagerð.  Vil benda á þýðingur Reykjanesskagans fyrir kvikmyndagerðina,og þá helst fyrir þau verkefni, sem koma erlendis frá, leiknar stórmyndir.  Þar hafa upptökustaðir orðið fyrir valinu vegna einstæðrar náttúru.  Nálægðin við þjónustu og gistingu í Reykjavík er mikilvæg.  Ef búið verður að rústa þessu svæði með möstrum, línum og borholum missir ríkiskassinn af vænum skilding. 

Bæði sem leiðsögumaður en aðallega sem Reykvíkingur og áhugamaður um náttúru og sögu harma ég fyrirhugaðan ágang Reykjanesskaga.  Mér er mikið í mun að Sveifluháls fari úr nýtingarflokki yfir í verndarflokk og að Seltún verði með öllu óhreyft.  Það er ekki aðeins að þar fara um þúsundir manna dag hvern á sumrin, heldur liggur frá Seltúni Ketilstígur, mjög vinsæl gönguleið.  Þá ættu Austurengjar að vera færðar úr biðflokki yfir í verndarflokk, með bullandi leir og vatn og miklum litum. Yfirhöfuð má ekki hrófla við Krýsuvíkursvæðinu vegna mikilvægi þess fyrir ferðaþjónustuna og útivist íbúa þéttbýlasta svæðis landsins.

Eldvörpin eru fögur gígaröð, í stíl við Lakagíga, Lúdents- og Þrengslaborgir.  Um þau liggur þjóðleiðin Prestastígur.  Það væri skandall að rústa þessu meir en gert hvefur verið með ósmekklegri borholu.  Þarna sameinast sagan og jarðfræðin. 

Sandfell og Trölladyngja er ekki fjölsótt enn sem komið er af almenningi. Þess væri óskandi að ekki yrði raskað þessu svæði svo almenningur geti átt hann sér til góða.  Litadýrð Soga og fornar seljarústir; að geta kannað slíkar slóðir veitir mér ánægju að vera Íslendingur og búa á landi hér. 

Allra best fyrir ferðaþjónustuna, kvikmyndagerðina og möguleika Reykvíkinga og nærsveitunga til útivistar væri að stofna Eldfjallaþjóðgarð á Reykjanesskaga.  

Hér læt ég staðar numið.  Þessi umsögn er unnin á persónulegan hátt; ég hef helst týnt til þá staði sem ég þekki af eigin reynslu, þar sem ég fer árlega um með ferðamenn, staðir þar sem ég hef starfað við upptökur á kvikmyndum eða staðir þar sem ég stunda útivist.





Reykjavík, 07.11.2011.





Ásdís Thoroddsen

